Татарстан Республикасы Алексеевск муниципаль районы

муниципаль бюджетлы белем бирү учреждениесе 
“Биләр урта гомуми белем бирү мәктәбе”
Эссе

“ Минем педагогик осталыгым”
Эшне башкарды :  югары категорияле татар теле һәм

 әдәбияты  укытучысы   Абрарова Алсу  Раиф  кызы
2016 нчы ел
                               
             “Укытучы һәрдаим укыганда гына 

     Котлау хатлары, бәйрәм көннәренә я булмаса, туган көннәргә котлап  язылган открыткалар...  Алар бик күп. Берәү, икәү, өчәү... Күпме генә булса да, аларның барысына да күңел җылысы салынган.
     “Хөрмәтле укытучым! Мин Сезне чын йөрәктән бәйрәм белән тәбрик итәм! Сезгә авыр, әмма мактаулы эшегездә тазалык, тынычлык, гаилә бәхете телим. Һәрвакыт шулай сабыр, олы йөрәкле һәм киң күңелле булып калыгыз. Мин сезнең белән горурланам һәм сезнең каршыгызда баш иям.

                                                           Сезне хөрмәт итеп, яраткан укучыгыз.”
     Котлауларда язылган теләкләрдән күңел шатлана, йомшарып китә, дөнья ямьләнә, кәефләр күтәрелә.“Безгә кылган изгелекләрегезнең әҗерен күрергә насыйп булсын. Сезгә җан тынычлыгы, күңел көрлеге, хәерле гомерләр телибез!” – дигән юллар да бар кайберләрендә.
     Чыннан да, укытучы дөньядагы  иң изге, иң игелекле һөнәр ияләренең берсе. Һәр кешенең, ул тормышта нинди генә зур дәрәҗәгә ирешкән булмасын, белем алуы мәктәп бусагасыннан атлап кергән көннән башлана.

 Ә мәктәптә аны ягымлы елмаеп, үз баласыдай якын күреп, укытучысы каршы ала. Һәр баланың киләчәктә нинди булуына, тормышта үз урынын таба алуына  укытучысының аны белем дәрьясына ничек алып кереп китүе нык тәэсир итә. Укытучы баланы балачак еллары аша алып бара, һәр көнне күзгә бәрелеп тормаган батырлык эшли – белемен бирә,  йөрәгенең  бер өлешен бала күңеленә сала, тормышта үз юлын табарга булыша.

     Минем укытучы булып китүемнең сәбәбе, мөгаен, яраткан укытучым Габдрахманова Лена Сабиржан кызы эшенә чын күңелемнән гашыйк булуымнан, аның укытучыларга гына хас булган килеш-кыяфәтенә соклануымнан, безгә – укучыларына карата булган җылы мөнәсәбәтен, аның яхшылыкларын тоюымнан  булгандыр.

     24 ел татар теле һәм әдәбияты укытучысы булып эшләү дәверендә мин һәрчак үземнең  яраткан укытучыма охшарга тырышам, аңарда булган гүзәл сыйфатларны үземдә дә булдырырга, эзләнергә, табарга, уңышларга ирешергә омтылам. Укытучы һәм тәрбияче буларак минем максатым урыс балаларына дәүләт телен аралашу чарасы буларак өйрәтү, аларны рухи, әхлакый яктан тәрбияләү, укучыларның фикер йөртү, интелектуаль һәм иҗади сәләтләрен үстерү, татар халкының мәдәниятенә, милли үзенчәлекләренә карата хөрмәт хисе, толерантлык тәрбияләү.
     Без яңалыкка омтылучы гасырда яшибез. Бүген мәгарифне модернизацияләү бара, ул үсә, үзгәрә, яңа мәгариф стандартлары кертелә. 

   Тормыштан артта калмас өчен, без – педагоглар да үзлегебездән, даими,  эшләргә, укырга тиешбез. 

     Ничек рус баласында татар телен өйрәнүгә теләк уятырга? Нинди алымнар кулланып  телнең матурлыгын, байлыгын күрә белергә, бу телдә аралаша белергә өйрәтергә?

      Бөтендөнья белем бирү системасының  мөһим һәм тотрыклы тармагы – белем бирүдә заманча информацион технологияләр куллану.  Минемчә, дәресләрнең бер өлешендә интерактив такталар кулланып эшләү, видео, презентацияләр куллану  укучыларда телне өйрәнүгә кызыксыну тудыра, фикерләү сәләтен үстерергә ярдәм итә, укуның сыйфатын яхшырта, күрсәтмәлелек принцибын ачык итеп тормышка ашырырга ярдәм итә. Шулай ук укытуның сыйфатын күтәрүдә, укучыларда эзләнү, тикшеренү теләге уятуда да информацион технологияләрнең йогынтысы зур дип саныйм. 
    Фәнни-тикшеренү эше – укучыларның шәхесен үстерүгә ярдәм итүче уникаль инструмент, тәрбия һәм мәгариф эшендә төп факторларның берсе булып тора.  Төрле язучылар тормышы һәм язмышы  аларның төрле чорларда иҗат итүе, татар әдәбияты тарихында ил тарихы чагылышы турында кызыклы гына мәгълүматларны табу балалар өчен кызыклы.                                                 Бар күңелеңне салып эшләгән эш үз җимешләрен,  нәтиҗәсен бирә. Минем укучыларым һәр елны район, республика күләмендә үткәрелеп килгән фәнни-тикшеренү конференцияләрендә катнашып алдынгы урыннарны яулыйлар Кызыксындырып, бу эшкә җәлеп иткәч, укучыларым бирелеп эшлиләр, эзләнәләр, төрле яклап ачылалар. Тикшеренү эше барышында бар ниятләр тормышка ашсын өчен төп авырлык, әлбәттә, сүз дә юк, фәнни җитәкче өстенә төшә. Балага тема сайлауда дөрес юнәлеш бирергә тырышам, җыйган материалны эшкәртә белергә, сүзлек өстендә эшли белергә, иҗади  эшкә беренче адымнар ясарга ярдәм итәм һ.б. Шулай ук, укучыңа җылы мөнәсәбәт, төшенкелеккә бирелеп киткәндә, өмет уятып, канатландырып җибәрү, хаталарын төзәтү дә зур роль уйный. 
    Дәресләрдә һәм тәрбияви чараларда татар халкының гореф-гадәтләре, мәдәнияте, милли йолаларын өйрәнү, аның традицияләрен  белү балаларда зур кызыксыну уята, аларда уңай сыйфатлар тәрбияли. Бу өлкәдә эшләүне мин үзем өчен уңышлы дип саныйм.  Төрле яшьтәге укучылар белән ел саен  “Сөмбелә”, “Әбиемнең  сандыгы”, “Нәүрүз”, “Аулак өй”, “Татар халык ашлары  ярминкәсе” һ.б. чаралар үткәрәм. Укучыларым бу чараларда, бик актив катнашалар, үзләренең белемнәрен күрсәтәләр.  Укучыларыңның тырышлыгын, мин укыткан фәнне яратып өйрәнүен  күреп, әлбәттә инде, бик  шатланам, рәхәтләнеп эшлисем килә.  
     Минемчә, татар теле дәресләрендә укучылар эшчәнлеген активлаштыру һәм интенсивлаштыруга нигезләнгән уен технологиясеннән файдалану да уңай нәтиҗә бирә. Татар телен чит тел буларак өйрәтү процессында уеннардан файдалану укучыны белем алырга, укуга дәртләндерә, аларда фән белән кызыксыну уята.  Мин үземнең дәресләремә күбрәк грамматик уеннар кертәм, чөнки мондый уеннар уйларга, эзләнергә өйрәтә, телләр белүнең тормышта кирәк булуын төшендерә дип уйлыйм. Уен барышында балалар бердәмлеккә омтыла, үзара ярдәмләшеп биремнәр үтәгәндә, аларда үз көчләренә ышаныч тәрбияләнә. Өйрәнелгән темадан соң үткәрелгән уеннар аеруча нәтиҗәле була. Ул укучыларның сүз байлыгын арттыра,  “дөрес әйттемме” дигән табигый курку – тартынуны да җиңәргә ярдәм итә. 
   Һәр бала аерым шәхес. Аларның һәркайсының үз мөмкинлекләре, үз кызыксынулары. Шуңа мин үз дәресләремдә индивидуаль һәм дифференциаль укытуга аерым игътибар бирәм. Минем уйлавымча, төрле экскурсияләр, рольле уен- дәресләр, сәхнәләштерү кебек иҗат дәресләре укучыларны кызыксындыру һәм табигый мөмкинлекләрен ачуда нәтиҗәле дәрес формалары булып торалар. Әлеге дәресләрнең һәрберсенең үзенчәлеге бар.   Мәсәлән, аралашырга өйрәнү максатыннан укылган текстлар, әкиятләр, шигырьләр буенча геройларны сәхнәләштерү алымы уңышлы. Укучылар  үзләрен чын артистлар итеп хис итәләр, геройларның сүзләрен дөрес интонация белән, ачык итеп сөйләргә өйрәнәләр. Укылган әсәрләрне балалар күңелендә калдыру, хәтерләү сәләтен үстерү, сөйләм телен баету максатыннан чыгып, күмәк кабатлау алымнарын куллану шулай ук бик уңышлы. Балалар моны уен итеп кабул итә. Чөнки өзекләр кабатлаганда, балалар эчтәлеккә туры китереп хәрәкәтләрен дә күрсәтәләр. Башлангыч сыйныфларда «Төремкәй», “Шалкан” кебек әкиятләрне күрсәткәндә, бармаклар белән хәрәкәтләр ясатып, диалоглар оештыру да балаларга бик кызыклы эш төре. Рус телле балалар татар теленең матурлыгын, образлылыгын тоярга өйрәнәләр. Аларның иҗади күзаллаулары үсә.
    Җыеп кына әйткәндә, безгә – укытучыларга яшь буынны укыту,   тәрбияләү бурычы йөкләнгән. Бу гаҗәеп    җаваплы, социаль әһәмиятле эшне үтәү өчен, көчебезне кызганмаска, армый-талмый эшләргә, профессиональ осталыгыбызны даими күтәрергә тиешбез.

     Мин гомеремне балаларны тәрбияләү эшенә багышлавыма сөенеп туя алмыйм. Бу эшемне күңелемнең бөтен җылысын биреп башкарам. Яраткан эшеңә ашкынып бару, балаларның көләч йөзләрен күреп шатлану бәхет түгелмени ул?

